
Shri Panduranga Suprabhatam

శ్రీపాణ్డురఙ్గసుప్రభాతంమ్   

ఉత్తిష్ఠ పాణ్డురఙ్గేశ   ఉత్తిష్ఠ రుక్మిణీప్రియ  ।
ఉత్తిష్ఠోత్తిష్ఠ   సర్వేశ త్రైలోక్యం  మఙ్గలం  కురు ॥ ౧॥
ఉత్తిష్ఠోత్తిష్ఠ   గోవిన్ద నన్దానన్దవివర్ధన    ।
ఉత్తిష్ఠ పణ్ఢరీనాథ  భక్తకార్యం సమాచర ॥౨॥
మాతః పయోధితనయే జగదాదిభూతే

బ్రహ్మాదిదేవజనని  శ్రితదుఃఖహన్త్రి  ।
శ్రీకృష్ణనాథపదపఙ్కజదాస్యనిష్ఠే 

శ్రీపాణ్డురఙ్గదయితే    తవ సుప్రభాతమ్  ॥ ౩॥
సౌన్దర్య -మార్దవ -కృపాది-గుణాలయే చ

మాతః స్వభక్తజనకల్పలతే ప్రసన్నే  ।
శ్రీరుక్మిణీతివిదితే  హరిలగ్నచిత్తే

శ్రీపాణ్డురఙ్గదయితే    తవ సుప్రభాతమ్  ॥ ౪॥
విఘ్నేశ-సూర్య-శివ-శక్తి -ధనాధిపేశ

వాగీశ-వాయు-విబుధేశ-మరుద్గణాద్యాః  ।
త్వద్ద్వారిబద్ధకరసమ్పుటతః   పఠన్తి

శ్రీపణ్ఢరీపురపతే   తవ సుప్రభాతమ్  ॥ ౫॥
నారాయణాఙ్ఘ్రిసరసీరుహజా -సునీలా-

గోదావరీ-శరయు-భీమసముద్భవాఙ్గాః  ।
నద్యః ప్రసన్నసలిలా  జగదుః ప్రభాతే

శ్రీపణ్ఢరీపురపతే   తవ సుప్రభాతమ్  ॥౬॥
ప్రహ్లాద  -నారద-శుకార్జన -పుణ్డరీక

వ్యాసామ్బరీష-బలి-శౌనక భీష్మముఖ్యాః ।
త్వత్పాదపద్మ-మకరన్ద -రసానుసక్తాః

శ్రీపణ్ఢరీపురపతే   తవ సుప్రభాతమ్  ॥ ౭॥

శ్రీపాణ్డురఙ్గసుప్రభాతంమ్   

కూజన్తి కోకిలమిషేణ ముదాత్ర సిద్ధాః
నృత్యచ్ఛిఖణ్డిమిషతో  ముదమావహన్తి ।

గుఞ్జారవేణ  మధుపాః పదపఙ్కజరక్తాః
శ్రీపణ్ఢరీపురపతే   తవ సుప్రభాతమ్  ॥౮॥

త్వద్యామ్య-పార్శ్వగత-గోపిగణాఙ్గనస్థా
గాఢానురాగభరతో బత ముక్తకేశీ ।

సద్మస్థితాశ్చ  మృదు కేలిశుకాః పఠన్తి
శ్రీపణ్ఢరీపురపతే   తవ సుప్రభాతమ్  ॥౯॥

త్వత్సఙ్గిసఙ్గిజనసఙ్గ   -మనీషయా చ
త్వత్పాదధూలికణమజ్జనలబ్ధుకామాః   ।

దేవాస్త్వదత్రనగరే  తృణలోష్టదేహాః
శ్రీపణ్ఢరీపురపతే   తవ సుప్రభాతమ్  ॥ ౧౦॥

వాయ్వ్గ్నిశక్రవిధిశఙ్కరసోమముఖ్యా 
దేవాః ససిద్ధ -ఋషికిన్నరబన్దిముఖ్యైః   ।

త్వత్క్షేత్రవాససముపాసనలాలసా   వై
శ్రీపణ్ఢరీపురపతే   తవ సుప్రభాతమ్  ॥ ౧౧॥

సౌవర్ణపద్మ -కరవీర-సుపారిజాతాః
ఖర్జూర -చూత-బదరీ-సుకపిత్థవృక్షాః  ।

త్వాం స్వీయపుష్పఫలసమ్భృతో ఉఅజన్తి
శ్రీపణ్ఢరీపురపతే   తవ సుప్రభాతమ్  ॥ ౧౨॥

యస్యాఙ్ఘ్రికఞ్జయుగసమ్భవసీధుపాన 
పుష్టాన్  విలోక్య సుజనాన్ విబుధా లషన్తి ।

మర్త్యేజనుర్నిరతిశాయి-సుఖాప్తి-హేతు
శ్రీపణ్ఢరీపురపతే   తవ సుప్రభాతమ్  ॥ ౧౩॥

పిత్రోశ్చ  సేవనరతం నిజభక్తవర్యం
శ్రీపుణ్డరీకమనఘం   శుభకృత్తమం తమ్ ।

పుష్ట్వా  వరైర్వససి  దేవ సదాస్య భూమౌ
శ్రీపణ్ఢరీపురపతే   తవ సుప్రభాతమ్  ॥ ౧౪॥

మాణ్డవ -కణ్వ-ఋభు-శఙ్ఖ -మృకణ్డసూను -

వ్యాసాత్రి -కశ్యప-వసిష్ఠ -పరాశరాద్యాః ।
క్షేత్రప్రదక్షిణకరాః   ప్రవదన్త్య్యుషాయాం

శ్రీపణ్ఢరీపురపతే   తవ సుప్రభాతమ్  ॥ ౧౫॥
త్వన్మన్దిరస్థశిఖరాగ్రనిరీక్షణేన  

తత్ప్రాప్తవారి-నికరేషు సుమజ్జనేన  ।
ప్రాప్తాః  కృతార్థపదవీం  స్తవముజ్జగన్తి 

శ్రీపణ్ఢరీపురపతే   తవ సుప్రభాతమ్  ॥ ౧౬॥
పద్మం చ కుణ్డలమథాపి  చ చన్ద్రభాగా

తీర్థాని  పాపహరణాని సుపుణ్యదాని ।
త్వత్క్షేత్రభూమిమధిగమ్య   రటన్తి కల్యే

శ్రీపణ్ఢరీపురపతే   తవ సుప్రభాతమ్  ॥ ౧౭॥
శ్రీనారదః  సరసిసమ్భవజాతజాయా

దుర్గా చ విశ్వజననీ భువనేశ్వరీ చ ।
త్వద్ద్వారదేశమధికృత్య  పఠన్త్యుషస్సు

శ్రీపణ్ఢరీపురపతే   తవ సుప్రభాతమ్  ॥ ౧౮॥
శ్రీపాణ్డురఙ్గ   హరవన్ద్య  త్రిదష్ట్రఘాతిన్ 

శ్రీపుణ్డరీకమునివర్య  -వరప్రదాయిన్  ।
శ్రీరుక్మిణీశ  బలదేవసుపూజితాఙ్ఘ్రే

శ్రీపణ్ఢరీపురపతే   తవ సుప్రభాతమ్  ॥ ౧౯॥
మన్దాతిమన్దమతిపాపరతాల్పచిత్త 

సంసారసాగరసముద్ధరణావతీర్ణ  ।
మాయాపతే యదుపతే జగదేకబన్ధో

శ్రీపణ్ఢరీపురపతే   తవ సుప్రభాతమ్  ॥౨౦॥
శ్రీపాణ్డురఙ్గ   నిఖ్లేశ  ధనుర్ధరోఽసి

క్షేత్రం  ధనుః శరవరస్తవ చన్ద్రభాగా  ।
లక్ష్యం సమస్తశమలం నిజబోధనాశ్యం

శ్రీపణ్ఢరీపురపతే   తవ సుప్రభాతమ్  ॥౨౧॥
ఉత్కర్షినీ  చ విమలా చ క్రియాఽథ  జ్ఞానా -

యోగా తథా వితథతాఽనుగ్రహేశనా  చ ।

ప్రహ్వీతిశక్తినవకం   గిరతి స్తవం తే
శ్రీపణ్ఢరీపురపతే   తవ సుప్రభాతమ్  ॥౨౨॥

శ్రీపుణ్డరీకమునిదత్తమృదాసనే   తే
పాదారవిన్దయుగలం  సమమేవ నాథ ।

నాసాగ్రదృష్టి  -కటిహస్తతయా స్థితోఽసి
శ్రీపణ్ఢరీపురపతే   తవ సుప్రభాతమ్  ॥౨౩॥

శ్రీవత్ససన్మకరకుణ్డలకౌస్తుభాశ్చ 
పీతామ్బరం తులసిదామ దరోథ పద్మమ్ ।

ఏతాని భూషవరాణి తవాశ్రితాని
శ్రీపణ్ఢరీపురపతే   తవ సుప్రభాతమ్  ॥౨౪॥

ఆషాఢకార్తికసితే తవ దేవయాత్రా
చైకాదశీవ్రతమలం   హరినామద్ఘోషః  ।

ఏతైః  ప్రసీదసి  సదా భగవన్ స్వభక్తాన్
శ్రీపణ్ఢరీపురపతే   తవ సుప్రభాతమ్  ॥౨౫॥

నిర్మాణ-రక్షణ్-వినాశకరోస్యథాపి
కర్తృత్వభావరహితోఽసి-సదావ్యయోఽసి ।

శ్రీరామకృష్ణనరసింహకృతావతార 
శ్రీపణ్ఢరీపురపతే   తవ సుప్రభాతమ్  ॥౨౬॥

శ్రీపౌణ్డరీకనగరం   కిల చన్ద్రభాగా
శ్రీవిష్ణుపాద  -సుషమా పులినం చ నద్యాః ।

ఏతత్త్వదీయవసతేః శుభనామశేయం
శ్రీపణ్ఢరీపురపతే   తవ సుప్రభాతమ్  ॥౨౭॥

జ్ఞానేశ్ -నాథ-జగమిత్ర -తుకా-నిళోబా
నామా-జనీ-సఖు-మీరాది-సమస్త-సన్తః ।

శ్రీవిఠ్ఠలేశ   తవ పాదయుగం ప్రపన్నాః
శ్రీపణ్ఢరీపురపతే   తవ సుప్రభాతమ్  ॥౨౮॥

అస్మత్కులాగ్రజననాస్తవ  భక్తవర్యా
గుణ్డాఖ్యసద్గురువరాశ్చ   తదీయ వంశ్యాః ।

సర్వే ప్రభాతసమయే  ప్రపఠన్తి  నిత్యం

శ్రీపణ్ఢరీపురపతే   తవ సుప్రభాతమ్  ॥౨౯॥
శ్రీపణ్ఢరీపురపతేరిహ   సుప్రభాతం

యే శ్రద్ధయాప్రతిదినం    మనుజాః పఠన్తి ।
తే పాణ్డురఙ్గకృపయా   హరిపాదపద్మ-
భక్తిం సమాప్య నిజబోధయుతా భవన్తు ॥ ౩౦॥
తవ విఠ్ఠల  దసోఽహం చన్ద్రశేఖరనామభాక్  ।
సుప్రబాతస్తవం  భక్త్యా త్వత్కృపార్థం  సమర్పయే ॥ ౩౧॥

శ్రీ చన్ద్రశేఖరమహారాజ  దేగలూరకరవిరచితం
శ్రీపాణ్డురఙ్గసుప్రభాతం     సమ్పూర్ణమ్  ॥

పుణ్డలీకవరదా  హరి విఠ్ఠల  ।
శ్రీజ్ఞానదేవ  -తుకారామ ।
సద్గురు  గుణ్డమాహారాజ  కీ జయ ।
సద్గురు  హరిమాహారాజ కీ జయ ।

